	


	Bide Azpiegituren eta Mugikortasunaren Saila
Departamento de Infraestructuras Viarias y Movilidad





	
	[image: S MBOLO 12 X 12]
	

	
	
	




[bookmark: _Hlk97541221]GARRAIO, MUGIKORTASUN ETA HIRI AGENDA MINISTERIOAREN ETA ARABAKO ETA BIZKAIKO FORU ALDUNDIEN ARTEKO ADMINISTRAZIO ARTEKO HITZARMENA BERRESTEKO FORU ARAUAREN PROIEKTUA, EUSKAL AUTONOMIA ERKIDEGOTIK IGAROTZEN DEN AP-68 AUTOBIDEAREN ZATIAREN GAINEKO ESKUMENAK ARAUTU ETA KOORDINATZEKO.



Apirilaren 26ko 314/2019 Errege Dekretuak (2019ko maiatzaren 6ko BOE), zeinak irailaren 26ko 2769/1980 Errege Dekretuaren bidez errepideen alorrean Euskal Autonomia Erkidegoari eskualdatutako eginkizunak eta zerbitzuak gehitzen baititu, 1. artikuluan, Euskal Autonomia Erkidegoko Estatutuaren bigarren xedapen gehigarrian aurreikusten den batzorde mistoaren erabakia onesten du. Erabaki hori batzorde horren osoko bilkurak hartu zuen 2019ko apirilaren 16ko bileran, eta Errege Dekretuari eranskin gisa erantsi zitzaion. Bertan, batetik, Euskal Autonomia Erkidegoak bere gain hartutako eginkizunak zehazten dira, eta, bestetik, AP-68 Bilbo-Zaragoza autobidean (aurrerantzean, autobidea) Euskal Autonomia Erkidegotik igarotzen den tartearen titulartasuna eskualdatzeari dagokionez gehitzen diren zerbitzuak identifikatzen dira, foru aldundiek arlo horretan dauzkaten eginkizunei kalterik egin gabe. 

314/2019 Errege Dekretua betearazteak, batetik, AP-68 (Bilbo-Zaragoza) autobidean Euskal Autonomia Erkidegotik igarotzen den tartea Euskal Autonomia Erkidegoari transferitzea dakar (tarte horrek 77,6 kilometro dauzka; horietatik 55,2 kilometro Arabako Lurralde Historikoari dagozkio, eta 22,4 kilometro Bizkaiko Lurralde Historikoari), eta, bestetik, orain artean Estatuko Administrazio Orokorrak betetzen zituen eginkizun eta zerbitzuak eskualdatzea, foru aldundiek gai horretan dituzten eskumenei kalterik egin gabe. 

Autonomia erkidego osorako erakundeen eta lurralde historikoetako foru erakundeen arteko harremanei buruzko Euskal Autonomia Erkidegoaren 27/1983 Legeak (aurrerantzean, LHL), lurralde historikoen eskumenei buruzko II. kapituluan, 7.a) 8 artikuluan, ezartzen du foru erakundeek eskumen esklusiboak dauzkatela, besteak beste, honako gai hauetan, eta nork bere araubide juridiko pribatiboaren arabera baliatuko dituela eskumenok: “Errepideen eta bideen plangintza, proiektua, eraikuntza, kontserbazioa, aldaketa, finantzaketa, erabilera eta ustiapena”. 

Eusko Jaurlaritzaren abenduaren 17ko 196/2019 Dekretuaren bidez eta Arabako Foru Aldundiko Foru Gobernuaren Kontseiluaren abenduaren 17ko 55/2019 Foru Dekretuaren bidez, Eusko Jaurlaritzaren eta Arabako Lurralde Historikoaren arteko Transferentzien Batzorde Mistoaren 2019ko abenduaren 5eko erabakia onesten da, zeina errepideen inguruko eginkizun eta zerbitzuak eskualdatzeari buruzkoa baita. Bada, erabaki horrekin, Arabako Lurralde Historikoari eskualdatu zitzaizkion bai AP-68 autobidean lurralde historiko horretatik igarotzen den tartearen titulartasuna (55,214 kilometroko tartea da, eta Arabako eta Bizkaiko lurralde historikoen mugatik —22+383 kilometro puntua— Burgosko probintziarekiko mugaraino —77+597 kilometro puntua— iristen da), bai tarte horri dagozkion eginkizun eta zerbitzuak, 2020ko urtarrilaren 1etik aurrerako ondorioekin. 

Eusko Jaurlaritzaren abenduaren 17ko 197/2019 Dekretuaren bidez eta Bizkaiko Foru Aldundiaren 202/2019 Foru Dekretuaren bidez, Eusko Jaurlaritzaren eta Bizkaiko Lurralde Historikoaren arteko Transferentzien Batzorde Mistoaren 2019ko abenduaren 5eko erabakia onesten da, zeina errepideen inguruko eginkizun eta zerbitzuak eskualdatzeari buruzkoa baita. Horren bidez, eskualdatu egin ziren bai AP-68 autobidean lurralde historiko horretatik igarotzen den tartearen titulartasuna (22,383 kilometroko tartea da, Bilboko autobidearen hasieraren —0+000 kilometro puntua— eta Arabako Lurralde Historikoaren mugaren artean —22,383 kilometro puntua—), bai tarte horri dagozkion eginkizun eta zerbitzuak, 2020ko urtarrilaren 1etik aurrerako ondorioekin. 

AP-68 autobideko tarte horiek eskualdatzeko orduan, emakidari aplikatu beharreko araubide juridikoa errespetatu beharko da, Transferentzien Batzorde Mistoaren erabakiaren B atalean ezarritakoaren arabera (apirilaren 26ko 314/2019 Errege Dekretuaren bidez onetsi zen erabaki hori). 

AP-68 autobidean Arabako eta Bizkaiko lurralde historikoetatik igarotzen diren tarteen titulartasuna eta tarteoi dagozkien eginkizun eta zerbitzuak foru erakundeei eskualdatu ondoren, eskualdatutako titulartasunen nahiz zerbitzu eta eginkizunen berezko eskubide eta betebeharrak zehaztu behar dira, indarreko emakida errespetatuz, emakida amaitzen den arte. 

Halaber, foru tarteen titulartasuna eta tarteoi dagozkien eginkizun eta zerbitzuak eskualdatzean (hitzarmena sinatzen den egunean eskualdaketa eraginkorra da jada), Arabako Lurralde Historikoko Errepideei buruzko ekainaren 25eko 20/1990 Foru Arauan eta Bizkaiko Errepideei buruzko martxoaren 24ko 2/2011 Foru Arauan ezarritako araubide juridikoa aplikatu behar da. 

Apirilaren 26ko 314/2019 Errege Dekretuaren bidez onetsitako batzorde mistoaren erabakiak honako hau ezartzen du B) apartatuaren 2. zenbakian: “AP-68 autobideko tarte horiek eskualdatzeko orduan, emakidari aplikatu beharreko araubide juridikoa errespetatuko da, eta erabaki honek edo 5. apartatuan aurreikusten den batzorde teknikoaren erabakiak ez du araubide hori berariaz aldatuko”. 

Apirilaren 26ko 314/2019 Errege Dekretuan aurreikusten denarekin bat etorriz, batzorde teknikoak hainbat bilera egin ditu, eta, bilera horietan eman den dokumentazioan oinarrituta, administrazio guztiek aztertu dituzte emakidaren alderdi tekniko, ekonomiko eta juridikoak, eta arreta berezia ipini diete plan ekonomiko-finantzarioen banaketari eta emakida hainbat kontratutan bereizteko aukerari. Bada, horri buruzko erabakia hartu zen 2020ko urriaren 29ko bileran, AP-68 autobidearen gaineko emakida banatzeko aukera aztertu eta zailtasun garrantzitsuak hauteman ondoren, bai ikuspuntu juridikotik, bai ikuspegi teknikotik. 

Horregatik, eta zerbitzu publikoen eraginkortasun printzipioaren kontrako eta gastu publikoa egokia izateko printzipioaren kontrako ondorioak saihesteko asmoz, beharrezkoa da araubide juridiko bat ezartzea. Araubide juridiko horrek, besteren artean, eragindako hiru administrazioek dagozkien tarteetan beren eskumenak baliatzea ahalbidetuko du, eta, aldi berean, azaldutakoarekin bat, kudeaketa publikoaren eraginkortasuna eta efizientzia hobetuko ditu; baliabide eta zerbitzu publikoak elkarrekin erabiltzea erraztuko du; erabilera publikoko jarduerak egiten lagunduko du, eta aurrekontu arloko egonkortasunari nahiz jasangarritasun finantzarioari buruzko legedia beteko du. 

Hiru administrazio eskudunen esku hartzea arautzeko orduan, Sektore Publikoaren Araubide Juridikoari buruzko urriaren 1eko 40/2015 Legearen 104.1.c) artikuluan aurreikusten den lankidetza printzipioa hartu behar da aintzat, eta, horretarako, lege horren 47.2.a) artikuluan arautzen diren erakunde arteko lankidetza hitzarmenetako bat sinatu beharko da, eta sozietate emakidadunari hitzarmenaren edukiaren berri eman beharko zaio, horren berri izan dezan. 

Hitzarmenak emakida kontratuari likidatu arte geratzen zaion tartearen iraupen bera izango du, eta, beraz, kontratu horrekin batera amaituko zaio indarraldia. Eta ezingo da emakida kontratuari ezarritako epea luzatu.

Batzorde teknikoaren proposamenarekin bat etorriz, tartean diren administrazioek eskualdatu diren ahalmen guztiak beren gain hartu eta, hala badagokio, baliatu nahi dituztenez, hitzarmena sinatuko dute; betiere, emakidaren indarraldia, emakidaren zerbitzu publikoaren berezko prestazioa eta emakida garatzen duen araubide juridikoa errespetatzeko helburua aintzat hartuta. Dokumentu horretan, bada, errepidearen hiru administrazio titularrak lankidetzan aritzeko baldintzak jasotzen dira, emakida amaitu arte lankidetza behar bezala garatu eta bete dadin, eta, horri begira, hitzarmenaren irismena eta eduki zehatzak mugatzen dira.

Horiek horrela, lankidetza hitzarmena izenpetu beharra dago, klausuletan ezarritakoaren arabera, aldeek beren gain hartutako konpromisoak bete ditzaten, hitzarmeneko xedeak gauzatzeko.

Foru Gobernu Kontseiluak onetsi du lankidetza hitzarmena izenpetzea, bat etorriz Arabako Foru Aldundiaren antolaketa, funtzionamendu eta araubide juridikoari buruzko abenduaren 18ko 52/1992 Foru Arauak 8.7. artikuluan ezarritakoarekin, eta bat etorriz aipatutako araudiaren 6.1.2. artikuluak ezarritakoarekin, beharrezkoa da Arabako Batzar Nagusiek erabaki hori berrestea. 

Xedapen orokorrak egiteko prozedurari, arau eraginari eta genero eraginari buruzko txostenak egiteko gidei eta araugintza teknikei buruzko jarraibideen Foru Gobernu Kontseiluaren maiatzaren 23ko 29/2017 Foru Dekretuko I. eranskineko 9. artikuluan xedatutakoari jarraituz egin da izapidetzea. 

Berretsi egiten da Garraio, Mugikortasun eta Hiri Agenda Ministerioaren eta Arabako eta Bizkaiko foru aldundien arteko administrazio arteko hitzarmena, Euskal Autonomia Erkidegotik igarotzen den AP-68 autobidearen zatiaren gaineko eskumenak arautu eta koordinatzeko.

